
ُلِسَتْغَي اًلُجَر ىَأَر َمَّلَسَو ِهْيَلَع ُهللا ىَّلَص ِهللا َلوُسَر َّنَأ :ُهْنَع ُهللا يِضَر ىَلْعَي ْنَع
ٌّيِيَح َهللا َّنِإ» :َلاَق َّمُث ،ِهْيَلَع ىَنْثَأَو َهللا َدِمَحَف َرَبْنِمْلا َدِعَصَف ،ٍزاَرِإ اَلِب ِزاَرَبْلاِب

َدُواَد وُبَأ ُهاَوَر .«ْرِتتْسَيْلَف ُمُكُدَحَأ َلَسَتْغا اَذِإَف ،َرْتَّسلاَو َءاَيَحْلا ُّبِحُي ٌريِّتِس
 .ُّيِئاَسَّنلاَو

Яъло розияллоҳу анҳудан ривоят қилинади:

«Расулуллоҳ соллаллоҳу алайҳи васаллам очиқ жойда иштонсиз
ғусл қилаётган одамни кўриб қолдилар. Бас, минбарга чиқдилар.
Аллоҳга ҳамду сано айтганларидан сўнг:

«Албатта, Аллоҳ ўта ҳаёли ва ўта тўсингандир. Бирортангиз ғусл
қилса, тўсиниб олсин», дедилар».



Абу Довуд ва Насоий ривоят қилишган.

Бу гапларда одоб-ахлоқнинг олий даражаси ўз ифодасини топган.
Мусулмонлар ичидаги мавжуд камчиликларни муолажа қиладиган
ваъзхонлар ва хатиблар бундан ўрнак олишлари керак. Расулуллоҳ
соллаллоҳу алайҳи васаллам фалончининг фалон жойда қип-яланғоч ғусл
қилаётганини кўрдим, «Шу ҳам иш бўлдими?» демадилар. Бошқа шунга
ўхшаган гапларни ҳам айтмадилар. Балки аввал Аллоҳ таолонинг ўта
ҳаёли эканини эслатиб, мусулмонларни ҳам ўта ҳаёли бўлишга ундадилар.
Аллоҳ таолонинг ўта тўсинган эканини эслатиб, мусулмонларни ҳам ўта
тўсинишга ундадилар. Сўнгра асосий мақсадга кўчиб, тўсиниб олиб ғусл
қилиш кераклигини баён қилдилар.

ْنِم ٌعَبْرَأ» :َلاَق َمَّلَسَو ِهْيَلَع ُهللا ىَّلَص ِّيِبَّنلا ِنَع ،ُهْنَع ُهللا يِضَر َبوُّيَأ يِبَأ ْنَع
.ُّيِذِمْرِّتلاَو ُدَمْحَأ ُهاَوَر .«ُحاَكِّنلاَو ،ُكاَوِّسلاَو ،ُرُّطَعَّتلاَو ،ُءاَيَحْلا :َنيِلَسْرُمْلا ِنَنُس

Абу Айюб розияллоҳу анҳудан ривоят қилинади:

«Набий соллаллоҳу алайҳи васаллам:

«Тўрт нарса расулларнинг суннатларидандир: ҳаё, хушбўй сепиш,
сивок ва никоҳ», дедилар».

Аҳмад ва Термизий ривоят қилишган.

Ҳаё инсонни бошқа жонзотлардан ажратиб турадиган сифатлардан
биридир. Ҳаё инсонга зийнат ҳисобланган улуғ бир сифат, набийларнинг
ҳаммаларига муштарак сифат бўлган нарсадир.

Шунинг учун ҳам ҳар бир мўмин-мусулмон ҳаёли бўлишга ҳаракат қилмоғи
лозим.

ْمُكاَّيِإ» :َلاَق َمَّلَسَو ِهْيَلَع ُهللا ىَّلَص ِهللا َلوُسَر َّنَأ :اَمُهْنَع ُهللا َيِضَر َرَمُع ِنْبا ِنَع
ىَلِإ ُلُجَّرلا يِضْفُي َنيِحَو ،ِطِئاَغْلا َدْنِع اَّلِإ ْمُكُقِراَفُي اَل ْنَم ْمُكَعَم َّنِإَف ،َيِّرَعَّتلاَو

.ِبَدَأْلا يِف ُّيِذِمْرِّتلا ُهاَوَر .«ْمُهوُمِرْكَأَو ْمُهوُيْحَتْساَف ،ِهِلْهَأ

Ибн Умар розияллоҳу анҳумодан ривоят қилинади:

«Расулуллоҳ соллаллоҳу алайҳи васаллам:

«Яланғоч бўлишдан сақланинглар. Чунки сиз билан қазои ҳожат ва
эр киши ўз аҳлига борган пайтдан бошқа вақтда ҳеч
ажралмайдиган шахслар бўлади. Бас, улардан ҳаё қилинглар ва



уларни икром этинглар», дедилар».

Термизий «Одоб боби»да ривоят қилган.

َوُهَو ٍلُجَر ىَلَع َمَّلَسَو ِهْيَلَع ُهللا ىَّلَص ُّيِبَّنلا َّرَم :اَمُهْنَع ُهللا َيِضَر َرَمُع ِنْبا ِنَع
َلاَقَف ،َكِب َّرَضَأ ْدَق ُلوُقَي ُهَّنَأَك ىَّتَح ،يِحَتْسَت َكَّنِإ :ُلوُقَي ،ِءاَيَحْلا يِف ُبِتاَعُي

.ُةَعَبْرَأْلا ُهاَوَر .«ِناَميِإْلا َنِم َءاَيَحْلا َّنِإَف ،ُهْعَد» :r ِهللا ُلوُسَر

Ибн Умар розияллоҳу анҳумодан ривоят қилинади:

«Набий соллаллоҳу алайҳи васаллам бировни ҳаёси учун «Сен ҳаё
қилиб, ўзингга зарар қиласан», деб итоб қилаётган кишининг
олдидан ўтиб қолдилар ва:

«Уни ўз ҳолига қўй! Албатта, ҳаё иймондандир», дедилар».

Тўртовлари ривоят қилишган.

Демак, ҳаё иймоннинг баркамоллигидан келиб чиқадиган хулқдир. Ҳар бир
мўмин-мусулмон ҳаёли бўлишга ҳаракат қилиши лозим.

اَّمِم َّنِإ» :َلاَق َمَّلَسَو ِهْيَلَع ُهللا ىَّلَص ِّيِبَّنلا ِنَع ،ُهْنَع ُهللا يِضَر ٍدوُعْسَم يِبَأ ْنَع
ُهاَوَر .«َتْئِش اَم ْلَعْفاَف ِحَتْسَت ْمَل اَذِإ :ىَلوُأْلا ِةَّوُبُّنلا ِماَلَك ْنِم ُساَّنلا َكَرْدَأ

.ُدَمْحَأَو َدُواَد وُبَأَو ُّيِراَخُبْلا

Абу Масъуд розияллоҳу анҳудан ривоят қилинади:

«Набий соллаллоҳу алайҳи васаллам:

«Одамлар нубувватнинг биринчи каломидан идрок қилган
нарсалардан бири: «Агар ҳаё қилмасанг, истаганингни
қилавер»дир», дедилар».

Бухорий, Абу Довуд ва Аҳмад ривоят қилишган.

Ҳа, ҳаёсиз киши барча ёмонликларни тап тортмай қилаверади. Одам
боласини ёмонликдан қайтарадиган нарса унинг ҳаёсидир.

